
	1. Անհասկանալի են «Պետական տուրքի մասին» Հայաստանի Հանրապետության օրենքում փոփոխություններ և լրացումներ կատարելու մասին» օրենքի նախագծով առաջարկվող պետական տուրքերը հանելու նպատակադրումները՝ նկատի ունենալով համապատասխան հիմնավորումներ բացակայությունը:
Բացի այդ հայտնում ենք, որ ցանկացած արտոնության տրամադրում ենթադրում է եկամուտների կորուստ, հետևաբար նաև առողջապահական, սոցիալական, կրթական, բնապահպանական և այլ հանրօգուտ ոլորտներում չկատարված բյուջետային ծախսեր: Այս առումով գտնում ենք, որ սահմանափակ բյուջետային ռեսուրսների պարագայում առավել ևս՝ ներկայիս պայմաններում պետական բյուջեի եկամուտները նվազեցվող առաջարկությունները պետք է բազմակողմանի ուսումնասիրված և հիմնավորված լինեն:
Միաժամանակ հարկ ենք համարում նշել, որ քաղաքացիական կացության ակտերի գրանցման մի շարք դեպքերի համար գործող կարգավորումներով սահմանված են պետական տուրքի ցածր դրույքաչափեր, ինչը, ենթադրվում է, որ չի կարող էական բեռ հանդիսանալ ծառայություններից օգտվողների համար (օրինակ՝ ամուսնության գրանցման, ներառյալ` վկայական տալու համար գործող օրենսդրությամբ սահմանված է 1000 ՀՀ դրամի չափով պետական տուրք)։
Հաշվի առնելով վերոգրյալը՝ առաջարկում ենք ձեռնպահ մնալ քաղաքացիական կացության ակտերի գրանցման համար սահմանված պետական տուրքերը հանելու նախաձեռնությունից։
Անհրաժեշտ է քննարկել անցումային դրույթներ սահմանելու հարցը այն դեպքերի համար, երբ համապատասխան դիմումները ներկայացվում են գործող օրենսդրության ժամանակ, բայց փաստացի ծառայությունները մատուցվում են նախագիծն ուժի մեջ մտնելուց հետո:

	Ընդունվել է մասնակի:






























	«Պետական տուրքի մասին» Հայաստանի Հանրապետության օրենքում փոփոխություններ և լրացումներ կատարելու մասին» օրենքի նախագծով պետական տուրքերի վերանայումը պայմանավորված է մատուցվող ծառայությունների հասանելիության բարձրացմամբ,  որակի բարելավմամբ, ինչն ի թիվս այլոց ներառում է նաև մատուցվող ծառայությունների արագացումը, կիրառվող վարչարարական գործընթացների նվազեցումը: Միաժամանակ հարկ է նկատել, որ  որոշ տուրքերի հանման հետ միաժամանակ այլ տուրքերի չափերը բարձրացել են այնչափ, որ արդյունքում պետական բյուջեի մուտքերը չեն  նվազի:   
Նախագծի անցումային դրույթներում սահմանվել է ՝ «Մինչև սույն օրենքի ուժի մեջ մտնելը քաղաքացիական կացության ակտերի գրանցման և դրանից բխող այլ գործառույթների համար դիմումների ներկայացման  ընթացքում պետական տուրքի և այլ վճարովի ծառայությունների համար նախատեսված գանձումները կատարվում գործող օրենքի համաձայն»:

	2. «Քաղաքացիական կացության ակտերի գրանցման մասին» օրենքի նախագծի 13-րդ հոդվածի 2-րդ մասի համաձայն՝ քաղաքացիական կացության ակտերի գրանցման հետ կապված լրացուցիչ ծառայությունների (այդ թվում՝ օրենքով սահմանված ժամկետից կարճ ժամկետում մատուցվող ծառայությունների) ցանկը և դրանց դիմաց գանձվող վճարները, որոնք ուղղվում են պետական բյուջե, սահմանվում են Հայաստանի Հանրապետության կառավարության որոշմամբ։ 
Վերոգրյալի կապակցությամբ հայտնում ենք, որ «Պետական տուրքի մասին» ՀՀ օրենքի 2-րդ հոդվածի համաձայն՝ Հայաստանի Հանրապետությունում պետական տուրքը պետական մարմինների լիազորությունների իրականացմամբ պայմանավորված` նույն օրենքով սահմանված ծառայությունների կամ գործողությունների համար ֆիզիկական և իրավաբանական անձանցից ՀՀ պետական և (կամ) համայնքների բյուջեներ մուծվող օրենքով սահմանված պարտադիր վճար է: Այս առումով, պետական մարմինների կողմից մատուցվող ծառայությունների (այդ թվում՝ լրացուցիչ) կամ վերջիններիս կողմից կատարվող գործողությունների համար պետք է վճարվի ոչ թե վճար, այլ պետական տուրք: Հենց այդ սկզբունքի ապահովմանն է ուղղված ներկայումս իրականացվող՝ նմանօրինակ վճարների փոխարեն պետական տուրք սահմանելու քաղաքականությունը:
Հաշվի առնելով վերոգրյալը՝ առաջարկում ենք քննարկել նախագծի 13-րդ հոդվածի 2-րդ մասով սահմանվող քաղաքացիական կացության ակտերի գրանցման հետ կապված լրացուցիչ ծառայությունների դիմաց գանձվող վճարները որպես պետական տուրք սահմանելու հարցը:

	Չի ընդունվել:
	«Քաղաքացիական կացության ակտերի գրանցման մասին» 
գործող օրենքի 13-րդ հոդվածի 2-րդ մասի համաձայն՝ «Հայաստանի Հանրապետության կառավարությունը սահմանում է քաղաքացիական կացության ակտերի գրանցման հետ կապված լրացուցիչ ծառայությունների ցանկը, որոնց դիմաց գանձվող վճարներն ուղղվում են պետական բյուջե՝ Հայաստանի Հանրապետության կառավարության սահմանած չափերով:» Սույն դրույթի հիման վրա ընդունված է կառավարության համապատասխան որոշում, որով սահմանվում են ի թիվս այլոց նաև օրենքով նախատեսված ժամկետից շուտ մատուցվող ծառայությունների համար գանձվող վճարները:
Հետևաբար, այս մասով որևէ նոր իրավակարգավորում չի նախատեսվում, այլ հստակեցվում են առկա ձևակերպումները: Միաժամանակ հարկ է նկատել, որ օրենքով նախատեսված ժամկետից առավել կարճ ժամկետում ծառայության դիմաց վճարների սահմանումը կառավարության որոշմամբ հնարավորություն է տալիս առկա ռեսուրսների գնահատմամբ ընտրել ծառայությունների մատուցման հնարավոր ամենակարճ ժամկետները և դրանք ժամանակի հետ էլ ավելի նվազեցնել՝ կառավարության որոշմամբ համապատասխան փոփոխությունով, ինչ անհամեմատ ավելի արագ կարող է արվել, քան օրենքով նման փոփոխությունները: 

	3. Բացի այդ իրավական որոշակիության սկզբունքի ապահովման տեսանկյունից անհրաժեշտ է հստակեցնել նախագծի 80-րդ հոդվածի 8-րդ մասը (պարզ չէ կարգավորման առարկան):
	Չի ընդունվել:
	Նախագծի 80-րդ հոդվածի 8-րդ մասը սահմանում է, որ «Վկայականի տրամադրման պետական տուրքը ներառվում է քաղաքացիական կացության ակտի գրանցման կամ դրանում ուղղում կամ փոփոխություն կամ լրացում կատարելու համար «Պետական տուրքի մասին» օրենքով նախատեսված տուրքի դրույքաչափի մեջ», ինչով հստակ սահմանվում է, որ վկայականի տրամադրման համար առանձին գումարի գանձում չի կարող իրականցվել, այդ մասին վկայում նաև «Պետական տուրքի մասին» օրենքի համապատասխան դրույթներ՝ շեշտելով «ներառյալ՝ վկայական տալը» բառերը:


	4. 
	Տարածքային կառավարման և ենթակառուցվածքների նախարարություն
02.09.2020
ՍՊ/21.1/24855-2020
	«Պետական տուրքի մասին» օրենքում փոփոխություններ և լրացումներ կատարելու մասին» օրենքի նախագծով զգալիորեն և առանց հիմնավորման ավելացվում են հայրության (մայրության) որոշման պետական գրանցման համար գանձվող պետական տուրքի չափը: Նշված փոփոխությունը լրացուցիչ բեռ է քաղաքացիների համար, որը կարող է խոչընդոտել Սահմանադրությամբ ամրագրված ընտանիքի պաշտպանության սկզբունքին: Ուստի, նշված դրույթը վերանայման կարիք ունի:
	«Քաղաքացիական կացության ակտերի գրանցման մասին» օրենքի նախագծի 51-րդ հոդվածով նախատեսվում է ամուսնալուծության պետական գրանցման դիմումին ներկայացվող պահանջները, ուստի 51-րդ հոդվածի 1-ին մասում «Ամուսնության» բառը անհրաժեշտ է փոխարինել «Ամուսնալուծության» բառով:

	Ընդունվել է մասնակի:
	Պետական տուրքի ավելացումը չի կարող խոչընդոտ հանդիսանալ քաղաքացիների համար, հաշվի առնելով այն hանգամանքը, որ պետական տուրքը չի գանձվելու այն դեպքում, երբ երեխայի հայրության որոշման պետական գրանցումը և երեխայի ծնողների ամուսնության գրանցումը կատարվում է նույն օրը: Որպես կանոն դիմողների մեծամասնությունը երեխայի հայրության որոշման պետական գրանցման ընթացքում նաև գրանցում են ամուսնություն:
Օրենքի 51-րդ հոդվածի 1-ին մասում «Ամուսնության» բառը փոխարինվել է «Ամուսնալուծության» բառով:

